
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Mavzu dolzarbligi. Ijtimoiy davlat konsepsiyasi 20-asr boshlarida sanoatlashtirish, 

urbanizatsiya va ijtimoiy tengsizlik tufayli yuzaga kelgan muammolarga javob sifatida paydo 

boʻldi. “Ijtimoiy davlat tushunchasi va gʻoyasi ilk bor 1850-yilda nemis sotsiologi va faylasuf 

Lorens Fon Shteyn tomonidan qoʻllanilgan. Unga koʻra, ijtimoiy davlat davlatning ijtimoiy 

tengsizliklarni bartaraf etish va fuqarolarni ijtimoiy himoya qilish uchun javobgarligi bilan 

tavsiflanadi. U davlat boylik va imkoniyatlarni yanada adolatli taqsimlash uchun iqtisodiy va 

ijtimoiy ishlarga aralashishi kerak, deb hisoblagan. Shteynning ijtimoiy davlat konsepsiyasida 

taʼlim, sogʻliqni saqlash va ijtimoiy taʼminot huquqi kabi ijtimoiy huquqlarning muhimligi 

taʼkidlangan. U adolatli va barkamol jamiyatni taʼminlash uchun bu huquqlar davlat tomonidan 

kafolatlanishi lozimligini taʼkidladi. 

Avvalo “ijtimoiy” soʻzining maʼnosini aniqlashtirib olaylik, “Ijtimoiy” soʻzi arabcha 

“jamoa”, “jamiyatga oid”, degan maʼnolarni anglatadi.[1][2;12-b.] “Ijtimoiy” va “ijtimoiylik” 

tushunchalari jamiyat yoki guruh ichidagi shaxslar oʻrtasida yuzaga keladigan oʻzaro 

munosabatlar va xatti-harakatlarni anglatadi. U shaxslarning bir-biri bilan bogʻlanish, muloqot 

qilish va hamkorlik qilish usullarini, shuningdek, ushbu oʻzaro munosabatlarni shakllantiruvchi 

normalar, qadriyatlar va institutlarni qamrab oladi. 

Ijtimoiylik inson tabiatining asosiy jihati boʻlib, turli jamiyat va madaniyatlarda turli 

shakllarda kuzatiladi. Bu inson rivojlanishining asosiy tarkibiy qismidir, chunki odamlar 

yoshligidanoq ijtimoiy munosabatlarni boshqarishni oʻrganadilar. Ijtimoiylikni tushunish inson 

ehtiyojlari, motivlari, xatti-harakatlari, jamiyat va jamoalar faoliyatini oʻrganish uchun juda 

muhimdir. Bu shaxslar munosabatlarni qanday shakllantirishi va saqlab turishi, ijtimoiy 

meʼyorlar va qadriyatlar qanday oʻrnatilishi va amalga oshirilishi, jamiyatlarning vaqt oʻtishi 

bilan qanday rivojlanishi va oʻzgarishini tushuntirishga yordam beradi. Huquqshunos 

Odilqoriyevning bu haqidagi fikri eʼtiborga loyiq: “Ijtimoiylik, avvalo, bu adolat, yaʼni 

koʻpchilikning manfaatiga muvofiqlikdir, ikkinchidan, insonlarning hamjihatligi, oʻzaro 

xayrixohligi ifodasidir. Shunga koʻra, hayotni adolatliroq qiladigan har qanday qoida, har 

qanday qonun, har qanday tartib tom maʼnoda ijtimoiydir”[2][3;79-b.] 

Ijtimoiy davlat haqida fikr yuritadigan boʻlsak bugungi kunda, ijtimoiy davlat deganda, 

davlatning har bir fuqarosi munosib turmush sifatiga ega boʻlishi, ushbu davlatdagi moddiy 

boyliklar adolatli taqsimlanganligi tushuniladi.[3] [4;28-b.]Ijtimoiy davlat insoniyat tarixiy 

taraqqiyotining muayyan davri mahsuli va davlatchilik rivojining maxsus bosqichidir. Ijtimoiy 

davlat bu fuqarolarning ijtimoiy himoyalanishi va farovonligi haqida gʻamxoʻrlik qiluvchi 

davlatdir. 

Ijtimoiy davlat ijtimoiy yoʻnalgan siyosat olib borishi, ijtimoiy tengsizlikni ijtimoiy adolat 

tamoyillari asosida balansga keltirishi, ijtimoiy rivojlanishda barqarorlikni saqlay olishi lozim. 

Ijtimoiy davlat bu paternalistik davlat degani emas, yaʼni davlat hamma narsani muhayyo 

etmaydi. Insonlar ham boqimanda boʻlmasdan imkoniyati yetarli boʻlsa harakat qilishi lozim. 

Ular huquq va erkinlik bilan birga, javobgarlik va masʼuliyatni ham his etib yashashlari shart. 

Lekin, inson ehtiyojlarini qondirib, yaxshi hayot kechirishi uchun ishli va daromadli boʻlishi 

kerak. Davlatning esa ijtimoiylik tabiatini koʻrsatadigan narsa bandlikni taʼminlash, ishsizlikni 

oldini olish, ish oʻrinlari yaratishdir. Ishsizlik- bu ishga boʻlgan talabning qondirilmay qolishidir. 

Davlat fuqarolarni tizimli, tartibli va doimiy daromadli boʻlishini taʼminlashi kerak. Ishlashni 

xohlayman, bilagimda kuchim bor degan insonlarni mablagʻga ega boʻlishiga koʻmaklashish, 

mehnat huquqini kafolatlash va shu orqali hayot mashaqqatlarini yumshatish, teng 

imkoniyatlar yaratishi lozim. Ijtimoiy jihatdan rivojlangan davlat ideal davlat sifatida, ijtimoiy 

qatlamlarning turmush darajasida farq unchalik sezilmaydi. 

Yangilangan konstitutsiyamizda ham bu narsalar kafolatlandi. Moddalar davlatimizni 

ijtimoiy yoʻnaltirilgan, insonparvar-ijtimoiy tabiatini koʻrsatyapti. Konstitutsiyaning 

muqaddimasida ham davlatning asosiy maqsadi-fuqarolarimizning munosib hayot 

kechirishlarini taʼminlash, belgilangan. Davlat organlari va mansabdor shaxslar fuqarolarga 

xizmat qiladi, ular oldida masʼuldir, yaʼni davlat organlari, jamoat tashkilotlari va mansabdor 

shaxslarning bu borada ijtimoiy majburiyatlari mavjud. Zamonaviy ijtimoiy davlatning qolipi 

yoʻq, albatta. Chunki, jahondagi davlatlarning har biri oʻziga xos yoʻli, xususiyatlari bilan ajralib 

turadi. 

Ijtimoiy davlatning funksiyalari juda koʻp. Quyidagilarni eng muhimlari deb 

hisoblaymiz: oilani himoyalash, tirikchilik uchun eng kam meʼyorni belgilash, ijtimoiy taʼminot 

tizimini yoʻlga qoʻyish, taʼlim tizimi va tibbiy xizmatni rivojlantirish. Fikrimizcha, ijtimoiy 

davlatning eng muhim belgisi ijtimoiy himoya hisoblanadi. Ijtimoiy himoya ham ijtimoiy, 

ham falsafiy, ham iqtisodiy kategoriya hisoblanadi. “Ijtimoiy himoya” atamasi keng maʼnoda 

jamiyat hayotining barcha jabhalarida shaxsning huquqlari, iqtisodiy, siyosiy ehtiyojlari va 

manfaatlari taʼminlanadigan davlat tomonidan kafolatlangan vositalar majmuini anglatadi. 

Shuningdek, ushbu mablagʻlar odamlar uchun xavfsiz yashash sharoitlarini taʼminlaydi, jinoiy 

hujumlardan himoya qiladi, favqulodda vaziyatlar va tabiiy ofatlarda yordam beradi. Tor 

maʼnoda “ijtimoiy himoya” atamasi fuqarolarning kafolatlari va huquqlarini (iqtisodiy, huquqiy, 

maʼnaviy himoya) himoya qilish boʻyicha harakatlarni tavsiflash uchun ishlatiladi. Ijtimoiy 

himoyaning ajralmas qismi bolali oilalarni ijtimoiy himoya qilishdir.”[4][5;160-b] Demak, 

ijtimoiy himoya jamiyatning barcha sohalarda sogʻliqni saqlash, ishsizlik nafaqalari, pensiyalar 

va nogironlarni qoʻllab-quvvatlash kabi turli xil ijtimoiy taʼminot dasturlarini taklif qilish orqali 

fuqarolar uchun xavfsizlik tarmogʻini taʼminlashga qaratilgan. Ijtimoiy himoya – bu odamlarni 

nafaqat moddiy jihatdan qoʻllash, balki uning zamirida insonparvarlik, adolat gʻoyalari 

mujassam. Olimlarning fikricha, ijtimoiy himoya konsepsiyasi birinchi marta 1935-yil 

AQSHning “Ijtimoiy himoya xavfsizlik boʻyicha qonun”ida aks etgan va qariyalar, mehnatga 

layoqatsizlarga ijtimoiy yordam koʻrsatilishi borasida dasturlar ishlab chiqilishi haqida takliflar 

berilgan boʻlsa-da, lekin aholini ijtimoiy himoya qilish tushunchasining mohiyati va bu 

muammoni yechish boʻyicha taklif va tavsiyalar haligacha ishlab chiqilmagan edi. Keyinroq esa 

“ijtimoiy himoya” tushunchasining mohiyati XMT konvensiyalarida takomillashtirilgan va 

uning mohiyatini tushuntirishga harakat qilingan.  

Bizningcha, aholini ijtimoiy himoya qilish tizimi koʻplab omillarga bogʻliq: 

- iqtisodiy baquvvatlik (davlatda qachonki iqtisodiy oʻsish barqaror boʻlsa 

kambagʻallikni qisqartirishda bazadir); 

- fuqarolik jamiyati; 

- inson kapitalini rivojlantirish (ularni taʼlimi, sogʻligini muhofazalash, uy-joy bilan 

taʼminlash, qulay ekologik muhit yaratish ) 

- huquq va qonun ustuvorligi; 

- demokratik daraja aholi manfaatlariga mosligi; 

- davlat ijtimoiy siyosat darajasi; 

- bozor iqtisodiyoti; 

- tadbirkorlikni rivojlantirish va davlatni tadbirkorlar bilan ishlashi; 

- ijtimoiy taʼminot tizimi va boshqalar. 

Aholining ijtimoiy taʼminoti ijtimoiy himoyaning muhim tarmogʻidir. Odatda, 

rivojlangan demokratik davlatlarda ijtimoiy himoya qilish masʼuliyatini davlat oʻz boʻyniga 

oladi. Ijtimoiy himoya – ijtimoiy, iqtisodiy, siyosiy barqarorlikning garovi hisoblanadi.  

Taraqqiyotimizning oxirgi oʻn yilligida har bir kelayotgan yilni maʼlum bir nom bilan 

nomlash odat tusiga kirdi. Bu nomlarning deyarli barchasi aholini ijtimoiy himoyalashga 

taalluqli boʻlib, shu asosda yaxlit ijtimoiy himoya siyosati har yili aholining maʼlum bir 

tabaqasiga qaratilgan holda amalga oshirilib kelinyapti. Bu nomlarga mos keluvchi davlat 

dasturlari tayyorlanib, bu davlat dasturlari realizatsiyasi uchun milliardlab soʻm davlat va 

nodavlat mablagʻlar yoʻnaltirilyapti. 

“Ijtimoiy himoya” faqat moddiy koʻmakdan iborat emas, uni kengroq tahlil etib, eng 

avvalo, maʼnaviy omilning oʻrnini unutmasligimiz lozim. Ilmiy – falsafiy adabiyotlarda 

“maʼnaviy omil” tushunchasiga taʼrif berilmagan. Turli yoʻnalishdagi lugʻatlarda “omil” soʻzi 

uchramaydi. “Omil” soʻzi ruschaga “фактор” deb tarjima qilinadi. Lugʻatlarga muvofiq “фактор” 

(omil) – lotincha “qilmoq”, “ishlab chiqarmoq”, ish , harakat, qandaydir voqea – hodisa va ishlab 

chiqarishning yuzaga chiqishi, sodir boʻlishining harakatlantiruvchi kuchi ekan, bu, oʻz 

navbatida tadqiq etilayotgan muammo doirasida “maʼnaviy omil”ga aynan yoshlarni jamiyat 

iqtisodiy, itimoiy-siyosiy, madaniy-maʼnaviy sohalarida faollashuviga yetaklovchi asosiy sabab 

sifatida eʼtibor qaratishga imkon beradi. “Maʼnaviy omil” va “shaxs” oʻzaro bir – biri bilan 

chambarchas bogʻliq tushunchalar[5] ekanligini taʼkidlaydi. Fikrimizcha, maʼnaviy omil 

tushunchasi “Inson qadri” tushunchasi bilan ham bogʻliq. Inson qadrini taʼminlash esa ijtimoiy 

davlat orqali amalga oshadi. Shuningdek, maʼnaviy omil - insonni mehnatga, harakat qilishga, 

azm-u shijoat qilib oʻz hayotini jilovini qoʻliga olishga undovchi axloqiy kuch va turtki 

hamdir.[6;74-b.] 

Ijtimoiy davlatning asosiy maqsadi aholi farovonligini uzluksiz yaxshilanishini 

taʼminlash, aholi qatlamlarining taʼlim, madaniyat, kasb, daromadlari jihatidan keskin 

tafovutlarga barham berish, insonga munosib hayot darajasini va inson kapitalini 

rivojlantirishdan iborat. Maqsad: inson taraqqiyoti, inson qadrini taʼminlash.  

“Inson taraqqiyoti bu kishilarga sogʻlom va bunyodkor hayotni taʼminlovchi siyosiy, 

iqtisodiy, ijtimoiy va ekologik muhitni yaratish va ularga hayotning turli sohalarida keng tanlov 

imkoniyatini yaratishdir”[6] [7;14-b.]Fikrimizcha, inson taraqqiyoti deganda uning hayot 

sifatini yaxshilashdan tashqari, insonning maʼnaviy, ijtimoiy va jismoniy rivojlanishini ham 

eʼtiborga olish kerakligini unutmasligimiz kerak. 

Davlat rahbarimiz esa inson qadri tushunchasiga quyidagicha keng maʼnoda tavsif 

berib oʻtdilar: “Inson qadri deganda, biz har bir fuqaro uchun munosib turmush sharoiti va 

zamonaviy infratuzilma tashkil etishni, malakali tibbiy xizmat koʻrsatish, sifatli taʼlim, ijtimoiy 

himoya tizimi, sogʻlom ekologik muhit yaratib berishni tushunamiz”[7]. [8;43-b] 

Ijtimoiylikning asosiy sharti – insonni oliy qadriyat darajasiga olib chiqishdir. Ijtimoiy 

davlatning mohiyati esa, uning oqilona ijtimoiy siyosatni ishlab chiqib, inson va jamiyat 

manfaatlariga mos ijtimoiy funksiyalarni izchil amalga oshirishda oʻz aksini topadi. 

Mustaqillik davridan beri bugungi kungacha kuchli ijtimoiy siyosat yurgizilib 

kelinayotganligi natijasida bu sohada juda katta tajriba orttirdik. Buning natijasida 2011 – yilda 

Jahon banki Oʻzbekistonni daromadlar koʻrsatkichi past davlatlar roʻyxatidan chiqarib, oʻrtacha 

daromadli davlatlar roʻyxatining quyi pogʻonasiga kiritilganini islohotlarning namunasi sifatida 

koʻrishimiz mumkin. Bu sohada muammolar ham koʻzga tashlanyapti. Hozirgi davrda 

Oʻzbekiston aholisining salkam 16 foizi aholisi nochorlikda kun kechirayotgan boʻlsa, ularning 

75 foizi qishloq joylarga toʻgʻri keladi. Mamlakat oldida turgan murakkab muammolardan biri 

ishga joylashtirish imkoniyatining yetarli emasligi bilan bogʻliq boʻlib, qishloq va shahar 

tumanlari orasidagi farq kattaligicha qolmoqda. Ishsizlik darajasining yuqoriligi, oylik 

maoshlarning pastligi aholining ommaviy ravishda Rossiya, Qozog'iston, Turkiya va Janubiy 

Koreyaga mehnat migratsiyasiga olib kelmoqda.[8][9;231-b.] Orol dengizining qurishi 

oqibatida ekologik, ijtimoiy-iqtisodiy muammolarning kuchayishiga olib kelmoqda. Aholining 

turmush tarziga salbiy taʼsiri bilan birga ularni ichimlik suvi bilan taʼminlash dolzarb ahamiyat 

kasb etmoqda. Oxirgi yillarda kam taʼminlanganlikni kamaytirish borasida sezilarli yutuqlarga 

erishdik. Statistik maʼlumotlarga koʻra, davlatimizda kam taʼminlanganlik darajasi 2001-yilda 

28 % dan, 2016-yilda 15 % ga tushdi. Bu albatta qishloqlarda ish oʻrinlari yaratish, aholining 

ijtimoiy himoyaga muhtoj qatlamlariga lozim eʼtiborning natijasidir. Bugungi kunda har bir 

insonning ijtimoiy ehtiyojlarini taʼminlash borasida ijtimoiy himoyaga qaratilgan juda katta 

oʻzgarishlar amalga oshirilmoqda. Davlatmiz rahbari tomonidan olib borilayotgan oqilona 

siyosat tufayli juda oz muddatda kambagʻallikni ikki barobarga qisqartrishga erishdik. 

Oʻzbekistonda 1 million 200 mingta kambagʻal oila roʻyxati shakllantirilib, “Onlayn mahalla” 

elektron platformasiga kiritildi. Kambagʻallikni qisqartirish va bandlik vazirligi xabariga ko’ra, 

hokim yordamchilari tomonidan har bir oilani kambagʻallikdan chiqarish boʻyicha individual 

dasturlar ishlab chiqilib, “Onlayn mahalla” platformasiga joylashtirilgan. Bundan tashqari, 

oilalarni kambagʻallikdan chiqarish boʻyicha reglament tasdiqlangan. Yil yakuniga qadar 

respublikada 127 500 ta oila kambagʻallikdan chiqarilib, kambagʻallik darajasini 12 foizga 

tushirish choralari koʻrilmoqda. 

Harakatlar strategiyasida va uning mantiqiy davomi Yangi Oʻzbekistonning taraqqiyot 

strategiyasida ham belgilangan vazifalar bajarilib borilyapti va ijtimoiy sohada butkul yangi 

tizim, yangi model yaratilyapti. “Yangi Oʻzbekistonni oʻz hayotidan rozi, baxtli insonlar 

mamlakatiga, har tomonlama rivojlangan ijtimoiy makonga aylantirish ushbu yoʻnalishdagi 

islohotlarimizning asosiy maqsadidir”[9] [10;199-b.]deya davlatimiz rahbari yangi 

Oʻzbekistonni qiyofasini tasvirlab berdilar. 

Hozirda Oʻzbekiston ijtimoiy va adolatli jamiyat sari bormoqda. Ijtimoiy davlat tamoyili 

xalqimiz siyosiy-huquqiy tafakkurining yuksak namunasi konstitutsiyada ham qoida sifati 

muhrlandi. Ijtimoiy adolat – bu qarashlar, jinsi, millati, tili va dinidan qatʼiy nazar, qonun oldida 

barcha fuqarolarning tengligini taʼminlashdir.. Bu – avvalo, muhtoj, ehtiyojmand, nochor 

oilalarni har tomonlama qoʻllab-quvvatlashdir. Bu – avvalo, ijtimoiy insonparvarlikdir. Birinchi 

prezidentimiz oila haqida quyidagi fikrlari eʼtiborli: “Oila jamiyatning negizi. Bizning 

davlatimizni ham katta bir oila deb tushunish mumkin va lozim. Bunda oʻzaro hurmat va qattiq 

tartib boʻlmasa, oilaning barcha aʼzolari oʻz burchlarini ado etmasa, bir-biriga nisbatan ezgulik 

bilan mehr-oqibat koʻrsatmasa, yaxshi va munosib yashash mumkin emas.”[10] [11;47-

b.]Ijtimoiy davlatning muhim vazifalaridan biri-bu kam taʼminlangan oilalarni ijtimoiy himoya 

qilishdir. 

Oʻzbekiston Respublikasi ijtimoiy davlat sari odimlab borar ekan, “Monomarkazlar”, 

Kambagʻallikni qisqartirish va bandlik vazirligi tashkil etilishi, oliy taʼlimga qamrov oshishi, 

maktabgacha taʼlim muassasalari tashkil etilishi, pandemiya munosabati bilan “Ayollar daftari”, 

“Temir daftar”, “Yoshlar daftari”, “Mehr daftari”, “Sahovat va koʻmak” kabi tizimlarning joriy 

etilishi buning dalilidir. “Temir daftar” murod oilalarni barqaror bandligini taʼminlash, ularni 

doimiy daromadga ega qildirish. Bundan tashqari 2030 yillarga borib jahondagi rivojlangan 50 

ta davlatlar qatoriga qoʻshilish maqsadi qoʻyilayotgani ham bejiz emas. Soʻnggi yillarda 

aholining ijtimoiy himoyasini kuchaytirish, davlat tomonidan fuqarolarga ijtimoiy xizmat 

koʻrsatish koʻlami va turlarini kengaytirish boʻyicha tizimli ishlar amalga oshirilmoqda. 

Jumladan, ijtimoiy dasturlarni moliyalashtirish xarajatlari YaIMga nisbatan 2 baravarga oshib, 

kam taʼminlangan nafaqa oluvchi oilalar qamrovi 5 barobarga koʻpaydi hamda nogironligi 

boʻlgan shaxslar va nogironligi boʻlgan bolalarning parvarishi bilan band boʻlganlar uchun yangi 

nafaqa turlari joriy etildi.Yangi tahrirda qabul qilingan Konstitutsiyada mehnatga layoqatsiz va 

yolgʻiz keksalar, nogironligi boʻlgan shaxslar hamda aholining ijtimoiy jihatdan ehtiyojmand 

boshqa toifalarining huquqlari davlat himoyasida boʻlishining belgilanganligi mazkur sohani 

yagona yondashuv asosida isloh qilish zarurligini taqozo etmoqda. Xususan, davlatning 

nogironligi boʻlgan shaxslarning ishga joylashishi va taʼlim olishiga koʻmaklashishi boʻyicha 

konstitutsiyaviy majburiyatlari bajarilishini taʼminlash maqsadida mazkur yoʻnalishda amalga 

oshirilayotgan chora-tadbirlarni samarali muvofiqlashtirish tizimi joriy etilishi talab 

etilmoqda. Yangi tahrirdagi Konstitusiyada eʼlon qilingan “ijtimoiy davlat” tamoyillarini 

inobatga olgan holda, fuqarolarning ijtimoiy himoyaga oid huquqlarini va manfaatlarini soʻzsiz 

taʼminlash, aholiga ijtimoiy xizmatlarni koʻrsatish sifatini tubdan oshirish hamda mazkur 

sohaga ilgʻor xalqaro standartlarga asoslangan mutlaqo yangi boshqaruv tizimini joriy etish 

maqsadida Ijtimoiy himoya milliy agentligi va hududlarda “Inson” ijtimoiy xizmatlar markazlari 

tashkil etildi. Aholiga koʻrsatiladigan barcha turdagi ijtimoiy xizmatlar va yordamlar, shu 

jumladan kam taʼminlangan oilalar bolalari uchun nafaqa va moddiy yordamlar boʻyicha 

arizalar “Yagona milliy ijtimoiy himoya” axborot tizimi orqali qabul qilinyapti. Har haftaning 

juma kuni “Mehr va saxovat kuni” sifatida belgilanib, barcha davlat organlari va tashkilotlari 

ehtiyojmand aholi, nogironligi boʻlgan shaxslar hamda yolgʻiz keksalar holidan xabar olish, 

ularga gʻamxoʻrlik qilish hamda xayriya tadbirlari oʻtkazilyapti. 

Oʻzbekiston Respublikasi Prezidentidagi Ijtimoiy himoya milliy agentligining asosiy 

faoliyatining 5-bandida oʻgʻir hayotiy vaziyatga tushib qolgan oilalar bilan ishlash yoʻnalishida 

quyidagilar belgilangan: 

oilalarga ijtimoiy xizmat va yordam koʻrsatish, bolalarni oilalardan ajratishning oldini 

olish, ota-onalarning koʻnikmalarini rivojlantirish; 

ogʻir hayotiy vaziyatda boʻlgan homilador ayollar, yolgʻiz ota-onalar va yosh bolali 

oilalarni qoʻllab-quvvatlash tizimini tashkil qilish; 

ogʻir hayotiy vaziyatlarda boʻlgan oilalar farzandlari uchun ijtimoiy xizmatlarni 

rivojlantirish; 

palliativ yordamni tashkil qilish.[11][12] 

Quyidagilar davlat tomonidan aholini manzilli himoya qilishning asosiy yoʻnalishlari etib 

belgilandi: 

- kompleks yondashuv asosida professional ijtimoiy himoya tizimini joriy qilish; 

- ijtimoiy himoya tizimi samaradorligi va manzilliligini oshirish orqali aholining 

koʻmakka muhtoj qatlami ijtimoiylashuvini taʼminlash; 

- ijtimoiy himoyani mahalla darajasigacha tashkil etish, ogʻir hayotiy ahvolga tushib 

qolgan aholiga individual yondashuvga muvofiq ijtimoiy xizmat va yordam koʻrsatishni yoʻlga 

qoʻyish; 

- aholining ijtimoiy sugʻurta mexanizmlari bilan qamrab olinishini kengaytirish; 

- xavf guruhlariga tushib qolgan oilalarni aniqlash va kompleks ijtimoiy xizmatlar 

koʻrsatish orqali ularning ogʻir ijtimoiy ahvolga tushib qolishining oldini olish; 

- nogironligi boʻlgan shaxslarning hayot kechirishi uchun qulay muhit yaratish. 

Xullas, ijtimoiy himoyalash, oilalar, bolalar, ayollar, qariyalar, nogironligi bor shaxslarni qoʻllab-

quvvatlash, yashash uchun zarur resurslarga ega boʻlish (suv, gaz, elektr, transport), doimiy 

daromadga ega boʻlish, aholi bandligi, majburiy mehnatni taqiqlash, taʼlim, sogʻliqni saqlash, 

maʼnaviy-maʼrifiy ishlar, muhtojlarga uy-joy, yashash uchun muhim boʻlgan isteʼmol 

tovarlarining eng kam miqdori belgilab qoʻyilishi, oilalarning munosib hayot kechirishi uchun 

yetarlicha ish haqi, xavfsiz mehnat sharoiti, kambagʻallikni qisqartirish masalalari bilan 

shugʻullanish ijtimoiy davlatga xosdir. Qisqa qilib aytganda, ijtimoiy davlat hech kimni 

eʼtibordan chetga qoldirmaydi. Har bir insonning muammolarini hal etishga yordam beradi. 

Oʻzbekiston Respublikasini ijtimoiy davlat deb atashga toʻla asos mavjud. Bu qoida yangi 

konstitutsiyamizda ham mustahkamlab qoʻyildi. 

